
Azərbaycan elmində akademik 
tədqiqat ənənəsi və təcrübəsi
II MƏQALƏ

“Vivat Academia!”

Bu mövzuda I məqalədə vurğulanan 
“akademik tədqiqat ənənəsi”, “akademik 
tədqiqat təcrübəsi” və “akademik araş-
dırma kültürü” anlayışlarının Azərbay-
can kontekstinə aydınlıq gətirilməsi üçün 
AMEA-nın fəaliyyətinin tarixi dövrləşdi-
rilməsinə də nəzər salmaq gərəkdir. Çünki 
akademik fəaliyyətin institutlaşması çərçi-
vəsində tarixi rakursda tədqiqatın ənənəsi, 
təcrübəsi və araşdırma kültürünün şüur 
hadisəsi olaraq özəllikləri daha aydın gö-
rünəcəkdir. 

Adətən, Elmlər Akdemiyasının ta-
rixində birinci mərhələ kimi 1945-1970-
ci illəri göstərirlər. Bu mərhələdə Azər-
baycan Elmlər Akademiyası əsasən təşkil 
edilmişdir və formalaşmışdır. 1945-ci 
ildə Elmlər Akademiyasının tərkibində 
4 bölmə, 16 elmi-tədqiqat institutu, 2 el-
mi-tədqiqat şöbəsi və 3 muzey, Mərkəzi 
Elmi Kitabxana, Naxçıvanda, Gəncədə, 
Xankəndidə elmi bazalar mövcud idisə, 
1970-ci ildə artıq elmi idarələrin sayı 142-
yə çatdırılmışdı.

İkinci mərhələni 1970-1980-ci illər 
təşkil edir. Bu mərhələ ulu öndər Heydər 
Əliyevin adı ilə bağlıdır. Həmin mər-
hələdə böyük uğurlar olmuşdur. Elmlər 
Akademiyasının strukturu yeniləşmiş və 
respublikanın inkişafına xidmətə yönəl-
dilmişdir.

Üçüncü mərhələ 1980-1993-cü illə-
ri əhatə edir. Bu mərhələ üçün xarakterik 
olan cəhət əvvəlki illərdə formalaşmış 
struktur-funksoinal göstəricilərin, tanınmış 
elmi məktəblərin, elmi ənənələrin inersial 
saxlanmasından ibarət idi. 

1990-cı illərin əvvəllərindən isə 
müstəqillik dövründə Elmlər Akademiya-
sının fəaliyyəti başlayır. 

1993-cü ilə qədər olan mərhələdə Elm-
lər Akademiyasının fəaliyyətində aktivlik 
hiss olunmurdu və bütövlükdə təşkilatın 
taleyi məlum deyildi. Ulu öndərin xalqın 
dəvəti ilə hakimiyyətə gəlişi, bütövlükdə 
ölkədə olduğu kimi, Elmlər Akademiya-
sında da vəziyyət müsbətə doğru dəyiş-
di. Heydər Əliyev Azərbaycan EA-ya 
müstəqillik mərhələsində yeni “fəaliyyət 
nəfəsi” verdi. 

1997-ci ildə isə Heydər Əliyev Elmlər 
Akademiyasının bir qrup aparıcı alimini 
qəbul etdi. Ümummilli lider elm sahəsin-
də islahatların aparılmasının vacibliyini 
əsaslandırdı. Azərbaycanda elmin inkişaf 
strategiyasının əsas müddəalarını müəy-
yənləşdirdi. 

Nəhayət, “Azərbaycan Prezidentinin 
15 may 2001-ci il tarixli fərmanı ilə Elmlər 
Akademiyasına “Azərbaycan Milli Elmlər 
Akademiyası” statusu verildi.

Bununla AMEA XXI əsrə zəngin elmi 
tədqiqat və təşkilatlanma təcrübəsi ilə qə-
dəm qoydu. Eyni zamanda, XXI əsrin gəli-
şi ilə AMEA-nın tarixində Prezident İlham 
Əliyev mərhələsinin başladığını deyə bilə-
rik. Bu, artıq yekunlaşmış beşinci və indi 
də davam edən altıncı mərhələləri əhatə 
edir. 

Beşinci mərhələ 2003-2022-ci illə-
ri əhatə edir. “Bu mərhələ Azərbaycan 
Respublikasının Prezidenti cənab İlham 
Əliyevin modernləşmə, biliklər cəmiyyə-
tinin qurulması strategiyası kontekstində 
elmin növbəti inkişaf mərhələsidir. Həmin 
dönəmdə “İlham Əliyevin elmin inkişa-
fı ilə bağlı qəbul etdiyi çoxsaylı qərarlar 
sırasında "Azərbaycan Respublikasında 
2009-2015-ci illərdə elmin inkişafı üzrə 
Milli Strategiya" mühüm yer tutur. Bu 
mərhələdə AMEA-nın tərkibində bir neçə 
yeni elmi müəssisənin fəaliyyətə başlama-
sını, kadr hazırlığı sahəsində əldə edilən 
nailiyyətləri, elmin populyarlaşdırılmasın-
dakı uğurları, maddi-texniki bazanın güc-
ləndirilməsi istiqamətində tədbirləri xüsusi 
qeyd etmək olar”. 

İslahatlar mərhələsi 

Nəhayət, altıncı mərhələ 2022-ci il-
dən başlamışdır. Bu mərhələ davam edir. 
Onu islahatlar mərhələsi adlandırmaq olar. 
“Bu mərhələyə Prezident İlham Əliye-
vin “Azərbaycan Respublikasında elm və 
təhsil sahəsində idarəetmənin təkmilləşdi-
rilməsi ilə bağlı bəzi tədbirlər haqqında” 
28 iyul 2022-ci il tarixli fərmanı ilə start 
verilmişdir”. 

Fevralın 20-də keçirilən Ümumi yı-
ğıncaqda AMEA prezidenti, akademik İsa 
Həbibbəyli “Akademiyada təməl islahat-
lardan – İnkişaf Konsepsiyasına və Yol 
Xəritəsinə” mövzusunda məruzə etmişdir. 
Məruzədə AMEA-nın keçdiyi yol xarakte-
rizə olunmuşdur. 

Ulu öndərin 1969-1982-ci illərdə AE 
quruculuğundan geniş bəhs edilmişdir. Bu 
kontekstdə AMEA prezidentinin Elmlər 
Akademiyasının fəaliyyət tarixini özünün 
müəyyən etdiyi kriteriyalarla dövrləşdir-
məsi maraqla qarşılanmışdır.

Məruzədə 1969-1982-ci illər akade-
miya quruculuğunun intibah dövrü ad-
landırılmışdır. 1983-1993-cü illəri Elmlər 
Akademiyasında tədrici enmə və tənəzzülə 

meyl dönəmi kimi xarakterizə olunmuşdur. 
1991-1993-cü illəri böhran həddinə çatma 
olaraq qiymətləndirilmişdir. 

“Azərbaycan xalqının ümummilli lideri 
Heydər Əliyevin 1993-cü ildən siyasi ha-
kimiyyətə qayıtdıqdan sonrakı 2003-cü ilə 
qədərki mərhələ yenidən təşkilatlanma və 
Milli Elmlər Akademiyasının quruculuğu 
dövrü kimi tarixdə iz salıb”.

Akademik İsa Həbibbəyli fikirlərinə 
davam edərək vurğulamışdır ki, “Prezi-
dent İlham Əliyevin Azərbaycan Respub-
likasına böyük uğurla rəhbərlik etməkdə 
davam etdiyi illər üzrə akademiyanın inki-
şafını 2 mərhələyə – birinci, akademiyanın 
modernləşdirilməsi dövrü – 2003-2022-ci 
illər və ikinci, 2022-ci ilin oktyabr ayından 
başlanan yeniləşmə və islahatlar mərhələsi 
kimi ayırmaq olar”.

Bu mərhələdə AMEA-da bir sıra 
əsas istiqamətlərdə yeniləşmə və islahat-
lar həyata keçirililir. Həmin bağlılıqda 
elmdə məzmunca müstəqil dövlətimi-
zin ön mövqeyə çıxardığı reallıqlara dair 
tədqiqatları daha da genişləndirilir”. 

Bu prosesdə “sivilizasiyaların inkişa-
fı və ölkəmizin siyasi-tarixi reallıqlarına 
əsaslanan azərbaycançılıq üstündə köklən-
miş dövrləşdirmə konsepsiyasının işlənmə-
si” xüsusi yer tutur. Həmin konsepsiyanın 
da müəllifi akademik İsa Həbibbəylidir. 
Konsepsiyada deyilir: “Azərbaycan ədə-
biyyatının, tarixin, milli-mədəniyyətimi-
zin, Azərbaycan dilinin çoxəsrlik ortaq 
inkişaf mərhələləri müəyyənləşdirilib. 
Sovet cəmiyyətindən qalma siyasi-tarixi 
şəxsiyyətlərin unutdurulması metodologi-
yasının tam əksinə olaraq, elmimizə tarixi 
şəxsiyyətlərin, hökmdarların, sərkərdələ-
rin, bu vaxta qədər qaçaq-quldur adlandı-
rılan xalq qəhrəmanlarının həyatı, dövrü, 
mühiti, mübarizələri və ideyalarının əsaslı 
şəkildə öyrənilməsi əsas vəzifələrdən biri 
kimi bəyan olunub”. 

Akademik tədqiqat ənənəsi, 
araşdırma kültürü

Bu anlayışların hər biri Azərbaycan 
mədəniyyətinin, ölkənin coğrafi yerlə-
şiminin, tarixin müxtəlif dönəmlərində 
daxil olduğu kültür və geosiyasi mühitin 
qarışlıqlı təsiri altında məzmunca təkamül 
etmişdir. Nəticədə Azərbaycanın özünəxas 
akademik tədqiqat ənənəsi formalaşmışdır. 
Bu ənənə kəsilməz və dayanıqlı olduğu 
üçün Azərbaycan akademik araşdırma kül-
türü formalaşmışdır. Akademik ənənə ilə 
akademik tədqiqat kültürünün sintezi isə 
Azərbaycan akademik təcrübəsini şüuri fe-
nomen kimi formalaşdırmışdır. 

Bu cür yanaşma Azərbaycanda akade-
mik tədqiqat ənənəsinin formalaşmasında 

iki sosial-mədəni və elmi faktorun əsas rol 
oynadığını göstərir. Elmi dərketmə faktoru 
kimi yunan fəlsəfi-elmi rasionalizmi qədim-
dən Azərbaycan akademiyalarında tədqiqat-
ların metodologiyasını müəyyən etmişdir. 
Yuxarıda vurğuladığımız kimi, Azərbay-
canın coğrafi-mədəni məkanında yaranan 
akademiyalarda (məsələn, Şamaxı Akade-
miyasında) elm-tədqiqat müşahidə, təcrübə 
və sübut əsasında məntiqi nəticə formasında 
aparılmışdır. N.Tusinin rəsədxanasında da 
eyni metodologiyadan istifadə edilmişdir. 
Deməli, Azərbaycan akademiyaları elmi 
tədqiqatı yunan akademiyalarında istifadə 
edilən üsullarla aparmışlar. 

Ancaq Azərbaycan akademiyalarında 
tədqiqat ənənəsi başqa bir faktorla – Azər-
baycanın mədəni məkan kimi İslam dün-
yasına aid olması ilə də şərtlənir. Azər-
baycanda elmi araşdırmalar müsəlman 
mədəniyyətinin (İslamın) özəllikləri fo-
nunda da aparılırdı. Hətta bir sıra fəlsəfi və 
elmi mətnlərdə obrazlı formada ilk cümlə 
“Allahdan sonra” ifadəsi ilə başlayırdı. 
Məsələn, M.Füzulinin “Mətləül-etiqadı” 
belə başlayır: “Sonra”. 

Müsəlman mədəniyyətinin Azərbay-
canda akademik tədqiqata təsiri yalnız 

müəyyən dini atributlarla məhdudlaşmırdı. 
Bütövlükdə, Azərbaycan alimlərinin idraki 
fəaliyyətində İslamın təsiri dünyaduyumu, 
dünyagörüşü və dünyaya elmi baxış kon-
tekstində hiss olunurdu. Bu təsir faktiki 
olaraq XIX əsrdə Azərbaycanın parçalan-
masına qədər dominantlıq təşkil etmişdir. 
Öncə Rusiya imperiyası, sonra isə sovetlər 
tədricən elmi tədqiqatlarda dünyəviliyi üs-
tün səviyyəyə yüksəltmişlər. 

Bu cür gedişat Azərbaycanda akade-
mik tədqiqatların özünəməxsus ənənəsini 
formalaşdırmışdır. Bu ənənə elmi fəaliy-
yətin institutlaşması ilə tədqiqat təcrübə-
sini əmələ gətirmişdir. Və hər iki faktorun 
sintezi bütövlükdə Azərbaycan aliminin 
təfəkkür səviyyəsində akademik tədqiqatçı 
kültürünü formalaşdırmışdır. 

Akademik araşdırma kültürü tarixən 
transformasiya olmuş və müasir mərhələdə 
məntiq, texnologiya, nəzəri araşdırma ilə 
praktiki tətbiqin qarşılıqlı əlaqəsi aspekt-
lərində yeni məzmun kəsb etmişdir. Lakin 
bütün hallarda müasir Azərbaycan aliminin 
akademik tədqiqatçı kültürü əsrlərlə özünü 
göstərmiş əlamətlərin zamanca transfor-
masiya prosesinin birbaşa nəticəsidir. 

Bununla Azərbaycanda akademik 
tədqiqatlar ənənə, təcrübə və təfəkkür 
kültürünün qarşılıqlı əlaqəsində formalaş-
mış, bütöv, tam və dinamik proses halına 
gəlmişdir. Onu, ümumiyyətlə, Azərbay-
can elmi tədqiqatının yaradıcılıq və ins-
titutlaşma aspektlərində məhv etmək de-
yil, zəiflətmək belə faciə ola bilər. Həm 
də ona görə ki, müasir mərhələdə Azər-
baycan akademik tədqiqat təcrübəsinin 
institutlaşması birbaşa dövlətçiliklə sıx 
bağlıdır. 

Tarixdə heç zaman akademiya yaradı-
cılıqla institutlaşmanın münasibətlərində 
bu dərəcədə dövlətçiliyə xidmətlə bağlı ol-
mamışdır. Onun əsasını ulu öndər Heydər 
Əliyev keçən əsrin 70-80-ci illərində qoy-
muşdur, indi isə inkişaf etməkdədir. Bu o 
deməkdir ki, AMEA-nın müasir Azərbay-
can elmində yeri və rolu fundamentaldır və 
onu zəiflətmək olmaz. 

İndi isə akademik tədqiqat ənənəsi, 
akademik tədqiqat təcrübəsi və akademik 
araşdırma kültürü fonunda AMEA-nın son 
ümumi yığıncağının bir sıra məqamlarını 
təhlil edə bilərik. 

P.S. Məqalədə müəllifin “AMEA in-
kişaf və yeniləşmə yollarında” (çapdadır) 
adlı monoqrafiyasında yer almış materi-
allardan istifadə edilmişdir.

(ardı var)

Füzuli QURBANOV,  
XQ-nin analitiki,  

fəlsəfə elmləri doktoru 

“Böyük manipulyator”
Mark ENDEVELD

(əvvəli ötən saylarımızda)
“Gənclər Makron ilə” (JAM) qrupu 

milyonçu Henri Hermand tərəfindən də 
dəstəklənir. O, 2016-cı ilin yayında, se-
vimli namizədi Makrona xəbər göndərir ki, 
“Mən “Gənclər Makron ilə” qrupunun üzv-
ləri ilə işləyirəm. Onlar, doğrudan da, çox 
böyük işlər görürlər. Mən də öz tərəfim-
dən mümkün qədər onlara kömək edirəm 
və ümidvaram ki, sənin yaxın çevrəndəki 
adamlar bu cavanlara ilişməyəcəklər...”. 

Bu sözlərlə Hermand, əlbəttə ki, Emelie-
ni və Planş bandasının uşaqlarını nəzərdə 
tutur. 2016-cı ilin baharından başlayaraq 
Pier Person bu multi-milyonçu ilə bir neçə 
dəfə görüşür. Bu görüşlərin birinə hazırlıq 
qeydində hiss olunur ki, “Gənclər Makron 
ilə” (JAM) bandası ilə İsmaël Emelienin 
şəbəkəsi arasında problem var: “İsmael 
Emelien bizə yaxşı gözlə baxmır... xüsusən 
də bizim Emmanuel Makrona olan müsbət 
təsirimizi, eləcə də onun bizim gördüyümüz 
işlərə dəyər verməsini qısqanır...”. Onlar 
(Gənclər Makron ilə) təəssüflə şikayətlə-
nirlər ki: “Hərəkətdə! hərəkatının ofisində 
həddindən artıq kommunukant var, özü də 
onların çoxu özlərindənrazı və təcrübəsiz 
adamlardır. Belə olmaz. Peşəkarlığın və 
təcrübənin olmaması o dəqiqə hiss olunur. 
Emmanuelin gücü siyasi reallığa təsir et-
məkdir, amma onun komandasında bunun 
tam əksini görürük...”.

 Planş “klanının” üzvləri bunu yaddan 
çıxarmayacaqlar və 2018- ci ilin payı-
zında "Hərəkətdə!" hərəkatının rəhbərlik 
kampaniyası zamanı onlar qisas alacaqlar. 
"Hərəkətdə!" hərəkatı LREM partiyasına 
çevriləndən sonra bu partiyanın baş ka-
tibliyinə namizədliyini irəli sürən Parisli 
gənc deputat Pier Personun həyatını cəhən-
nəmə döndərəcəklər. Ona olmazın təzyiq 
göstərəcəklər ki, namizədliyini geri götür-
sün... onu dəstəkləyənlərə belə zəng vurub 
hədə-qorxu gələcəklər. Sedrik O, eləcə də 
Yelisey sarayının mətbuat xidmətinin katibi 
Benjamin Qrivo belə fikirləşirlər ki, LREM 
partiyasına lider olmağa ən yaxşı namizəd 
onların dostu və tələbə yoldaşları Stanislas 
Qerinidir. Prezident aparatının xüsusi məs-
ləhətçi İsmael Emelien də onların fikrini 
dəstəkləyir. LREM partiyasına onun ban-
dasının keçmiş bir üzvünün liderlik etməsi, 
əlbəttə ki, onun ürəyincədir.

Hermandın vəsiyyəti
2016-cı ilin may ayında Henri Hermand 

axırıncı dəfə köhnə dostu, keçmiş Baş na-
zir Mişel Rokardla şam yeməyi yeyir. (Mi-
şel Rokard bir neçə həftədən sonra vəfat 
edəcək). 92 yaşlı bu qoca kişi, təcrübəli 
siyasətçi, dostu Makronun onu kənara atıb 
otuz yaşlı cavan oğlanların məsləhətləri 
ilə oturub-durmağından bərk narahatdır. 
Bu məqsədlə o, dostunu sual atəşinə tutur. 
Qoca siyasətçi sadəcə olaraq başa düşmək 
istəyir ki, bu otuz yaşlı cavanlardan ibarət 
bandanın profili necədir: onlar “müşavir-
lərdir”, yoxsa “muzdlu” əsgərlər. Təbii ki, 
bu sualları verəndə, o, başlıca olaraq Lü-
dovik Şakeri nəzərdə tutur, çünki bu adam 
"Hərəkətdə!" hərəkatının baş katibi İsmael 
Emelienə çox yaxındır. 

Henri Hermand ona cavab versə də, 
fikri tamamilə başqa yerdədir. Onun əsas 
məqsədi odur ki, Emmanuel Makron nə qə-
dər gec deyil iqtisadiyyat naziri vəzifəsin-
dən istefa verib prezidentliyə namizədliyini 
irəli sürsün. Henri Hermand 2016-cı il no-
yabr ayının əvvəlində, Makronun prezident 
seçkilərindəki qələbəsini görmədən dünya-
sını dəyişir. Ölümündən bir neçə gün əvvəl, 
aylardan bəri onunla qətiyyən maraqlanma-
yan Makron, nəhayət, xəstəxanaya ona baş 
çəkməyə gəlir. Ancaq Makronun ətrafındakı 
müşavirlərlərin, xüsusilə də İsmael Emelie-
nin Hermandı görməyə gözü yoxdur. Qoca 
milyonçunun mətbuatda özünü Makronun 
məsləhətçisi kimi qələmə verməyi onların 
xoşuna gəlmir. 2016-cı ilin yanvarında “Les 
Échos” qəzeti onun haqqında bir məqalə 
çap edir. Başlığı “Henri Hermand – Makro-
nu prezident etmək istəyən adam” olan bu 
məqalə gələcək prezidentin ətrafında dola-
nan adamların xoşlarına gəlmir. Onlar hər 
vasitə ilə Makronu milyonçudan uzaqlaş-
dırmağa çalışırlar. Makron da onların sözü 
ilə qoca dostundan aralanır. Gənc dostunun 
ona qarşı birdən-birə belə soyuqlaşması tə-
bii ki, milyonçunun xətrinə dəyir. İş o yerə 
çatır ki, dostunun bu hərəkətindən qəlbi qı-
rılan Hermand, həmin ilin sentyabr ayında 
“Le Figaro” qəzetinə verdiyi müsahibəsin-
də onu kəskin tənqid edir: “Makrona bir az 
diqqətli və bir az da ciddi olmaq lazımdır. 
“Paris Match” jurnalına verdiyi müsahibə, 
eləcə də jurnalın üz qabığındakı şəkli ar-
tıq şeydir. Bu çox səhv bir addım idi. Mən 
bunu onun özünə də dedim. O jurnal ciddi 
bir jurnal deyil, səviyyəsiz adamların oxu-
duğu sarı mətbuatdır. Püy dü Fu şəhərinə 
səfəri də tamamilə artıq bir şey idi. Makro-

na o şəhərdə Filip dö Viliye ilə görüşüb 
şəkil çəkdirmək lazım deyildi. Bu adamın 
hamı ilə görüşmək, hamının əlini sıxmaq 
arzusu təəssüf doğurur. O, havayı yerə vaxt 
itirir... onun bu hərəkətləri gülüncdür...”. 

Prezident kampaniyası Makronun ət-
rafındakı müxtəlif dairələrdə də öz təsirini 
göstərir. Bu adam dövlət başçısı seçiləndən 
bir neçə ay sonra Yelisey sarayının texnok-
ratları ilə müşavirləri arasındakı ittifaq, 
makronçular tərəfindən tənqid hədəfinə 
çevrilir. Nazirlər, deputatlar, eləcə də pre-
zidentin köhnə dostları İsmael Emelien ilə 
Aleksi Kohlerin özlərini aparmaqlarından, 

onlarla rəftarından çox şikayətlənirlər, an-
caq hələ ki daldada. Aylar keçir və onların 
hərəkətlərindən cana gələn makronçular 
pessimizmə qapılırlar. Gələcək onlara qa-
ranlıq görünür və hər biri özünə bu sualı 
verir: Amerikada “Havas” şirkəti tərəfi 
ndən təşkil olunan Biznes Frans görüşləri 
zamanı xərclənən pullarla bağlı qaldırılan 
məhkəmə işinə görə prezidentin bu iki fa-
voriti Yelisey sarayını tərk edəcəkmi? Onlar 
cinayət məsuliyyətinə cəlb olunacaqmı? 

2018-ci ilin əvvəlində hələ heç kim 
Emmanuel Makronun bu iki ən sadiq və ən 
yaxın xidmətçilərinə açıq şəkildə irad tut-
mağa cəsarət etmir. Bu iki adam – özlərini 
“mormonlar” adlandıran İsmael Emelien ilə 
Aleksi Kohler – dövlət başçısına müqəddəs 
adam kimi səcdə edir və onun üçün hər şeyi 
etməyə hazır olduqlarını bildirirlər. 2017-ci 
ilin iyul ayında prezidentin mətbuat müşa-
viri Sibet Ndiay L’Express jurnalına 189 
verdiyi müsahibədə açıq şəkildə deyir ki: 
“Mən tamamilə səmimi etiraf edirəm ki, 
prezidenti qorumaq üçün yalan da danışı-
ram”. Liderləri kimi bu gənc məsləhətçilər 
də səhərdən axşama kimi yorulmadan işlə-
yirlər... və çox nadir hallarda Yelisey sarayı-
nın idman zalında bir balaca istirahət edir-
lər. Onların hamısına sanki adrenalin iynəsi 
vurulub. Birjadakı trayderlər kimi yorul-
maq bilmədən bütün günü ora-bura qaçırlar.

“Müşketyorlar” və 
“Kardinalın mühafizəçiləri”

2018-ci ilin yazında Yelisey sarayının 
sistemində bir çox zəiflik əlamətləri gözə 
çarpır. Prezident aparatında atmosfer o qədər 
korlanır ki, nəfəs almaq belə çətinləşir. Pa-
ranoya ən yüksək nöqtəsinə çatır. Taxt-tacın 
ətrafında biri-birinə düşmən kəsilən iki qrup 
formalaşır. Bir tərəfdən Brijit Makronun 
ətrafındakı məsləhətçilər, o cümlədən birin-
ci xanımın kabinet direktoru Pier-Oliviye 
Kosta, onun kabinet şefi Tristan Bromet və 
mətbuat müşaviri Brüno Roje-Peti; digər 
tərəfdən prezidentin mətbuat müşaviri Sibet 
Ndiay, prezidentin çıxışlarının məsləhətçisi 
və cavabdehi Silvan Fort, eləcə də İsmael 
Emelien və onun Planş bandasındakı yol-
daşları: prezidentin müşavirləri Sedric O. və 
Emmanuel Miqel, bir də Yelisey sarayının 
baş katibi Aleksi Kohler. Bir tərəfdən birin-
ci xanım Brijit Makron, digər tərəfdən onun 
zəhləsi getdiyi “klan”, “sekta”. Birincilər, 
məktəb uşaqları kimi özlərini “müşketyor-
lar” adlandırırlar, rəqiblərinə isə istehza ilə 
“kardinalın mühafizəçiləri” deyirlər. Yelisey 
sarayının ürəyində yerləşən bu iki klanın 
düşmənçiliyi bir gün özünü daha qabarıq 
göstərir: dövlət başçısı tərəfindən təşkil olun-
muş Versal Konqresində Kohler ilə Emelien 
prezidentin çıxışının surətini, protokola görə 
kabinetin ikinci adamı sayılan Patrik Strzo-
daya göndərmirlər. (!)

 Makron bu iki qrupun bir-biri ilə düş-
mənçiliyindən qəti narahat olmur, onların 
bir-birini tənqid etmələrini qulaqardına vu-
rur. Müdrik bir padşah kimi, o, hər iki düş-
mən qrupun üzvlərinə səbirlə izah edir ki, 
onların arasındakı rəqabət “o qədər də vacib 
bir şey deyil”. Brijit ona İsmael Emelien 
haqqında danışanda, Emmanuel emosiyalara 
qapılmır: “Sən onu sevmirsən”, – deyə arva-
dının sözünü kəsir. Çünki Makron yaxşı bilir 
ki, onun komandasında “təzə qana” ehtiyac 
çoxdur. 2018-ci ilin əvvəlindən prezident ça-
lışır ki, onun kölgədə olan sadiq məsləhətçisi 
Filip Qranjon Yelisey sarayına gəlib onun 
komandasına qoşulsun. Sosialist Partiyası-
nın keçmiş aktivisti hazırda CFDT (Fransa 
Demokratik Əmək Konfederasiyası) təşki-
latında fəaliyyət göstərən bu adamın siyasi 
təcrübəsi, həqiqətən, əvəzolunmazdır. Əv-
vəllər Sosialist Partiyasından olan müxtəlif 
Nazirlərin Kabinetində çalışan, sonradan Pa-
risin meri Bertran Delanyönün məsləhətçisi 
olan bu adamı Makron çox yüksək qiymət-
ləndirir. Əslində, Filip Qranjonu öz yanına 
– Yelisey sarayına gətirməyi Makron yanvar 
ayından arzulayır. İlin birinci ayında prezi-
dent ona sadiq bu adama təklif edir ki, bütün 
funksiyalarını atıb Yelisey sarayına gəlsin 
və onun “xüsusi məsləhətçisi” olsun. Lakin 
Qranjon özünü bu işə hazır saymadığından, 
prezidentin təklifi ni qəbil etmir. O, saraydan 
və saray münaqişələrindən kənarda qalmağa 
üstünlük verir.

